
Бюгюн - Адыгланы (черкеслилени) кюню

Белгилеу

Биринчи жыйылыу

Къууанч

КъМР-ни Парламентини 
6-чы чакъырылыууну бирин-
чи жыйылыуунда спикер 
эмда аны орунбасарлары 
айырылгъандыла, Миллет-
лени ишлери жаны бла эмда 
онеки профильли комитет 
къуралгъандыла. Депутат-
ланы ишлеп башлагъанлары 
бла уа КъМР-ни Башчысыны 
къуллугъун болжаллы халда 
толтургъан Казбек Коков 
алгъышлагъанды.

Регламентге тийишлилик-
де законла чыгъарыучу баш 
органны жангы къауумуну би-
ринчи жыйылыуун бек тамата 
депутат бардырады. Алай 
бла бу эркинлик «Справед-
ливая Россияны» фракция-
сыны башчысы Владимир 
Кебековха берилгенди. Ол, 
кенгешни ача, РФ-ни Феде-
рал Жыйылыууну Федерал 
Советини башчысы Валенти-
на Матвиенкону депутатланы 
полномочияларын толтуруп 
башлагъанлары бла алгъыш-
лауун окъугъанды. 

Телеграммада республи-
каны халкъы парламента-
рийлеге КъМР-ни алгъа 
барыуун жалчытыу жаны 
бла артыкъда магъаналы 
сорууланы ышаннганлары 
белгиленнгенди. «Сизни сы-
намыгъыз, билимигиз закон-
ла чыгъарыу ишни хайырлы 

бардырыргъа болушуругъуна 
ишексизме. Мындан ары да 
КъМР-ни Парламентини бла 
Федерал Жыйылыууну ара-
ларында ышаннгылы бай-
ламлыкъла сакъланырла деп 
ийнанама»,-деп жазгъанды 
Валентина Ивановна.

Баш къайгъырыу – 
май указланы толтуруу 

Ызы бла Казбек Коков сё-
лешгенди. Ол республиканы 
законла чыгъарыучу баш 
органына сайланыу уллу 
жууаплылыкъ болгъанын 

чертгенди. «Туугъан журту-
бузну келир кюню, айныуу 
Парламентни ишине, къабыл 
кёрюлген законлагъа бла 
оноулагъа кёре къураллыкъ-
ды. Аны ючюн барыгъыз да 
бирге келишип ишлерсиз деп 
ышанама»,-дегенди ол.

КъМР-ни оноучусу Пар-
ламентге беш партияны ке-
лечилери киргенлерин, ала 
республикада политика бо-
лумну ачыкълагъанларын 
чертгенди. Ол депутатланы 
къайсы партияны келечилери 
болсагъыз да, туугъан жур-

тубузну айнытыуда хайырлы, 
магъаналы ишле тамамлар-
гъа, халкъны излемлерин, 
къайгъыларын толтурургъа 
чакъыргъанды.

Власть органлагъа уа къый-
ын борчла салыннгандыла: 
ала РФ-ни Президентини 
май указларында, аланы 
мурдорунда къуралгъан мил-
лет проектледе белгиленип-
диле. «Алада болгъан жу-
мушланы законла бла жал-
чытыргъа керекди. Сиз не 
жаны бла да тынгылы, оюмлу 
оноула чыгъарлыгъыгъызгъа 

ийнанама»,-дегенди ол.
Арт кезиуде къыралда  эко-

номиканы айныуун жалчыт-
хан жангы амаллагъа энчи 
эс бурулады. Республиканы 
оноучусу предприниматель-
ствогъа себеплик этиу, инве-
стицияланы кёбейтиу жаны 
бла законланы игиленди-
рирге тийишли болгъанын 
айтханды.     

Аны бла бирге уа халкъны 
социал излемлерин, эркин-
ликлерин жалчытыу Парла-
ментни ишинде энчи жерни 
алыргъа тийишлиди. «Би-
лим бериу, саулукъ сакълау, 
культура, тамата тёлюге бо-
лушлукъ бериу, аналыкъны, 
сабийлени сакълау жаны 
бла сфералада салынн-
ган борчланы тамамлаугъа 
тири къатышырыкъсыз деп 
ышанама»,-деп къошханды 
республиканы оноучусу.

Парламент къабыл кёрген 
оноула республикада инсан 
келишиулюкню сакълаугъа 
бурулургъа кереклисин да 
белгилегенди. «Алай болур 
ючюн а, законла чыгъарыучу 
орган халкъны жарсытхан, 
къайгъыртхан соруула сю-
зюлген, жамауат эм политика 
ушакъла бардырылгъан жер-
ге айланыргъа керекди.

Экономиканы айнытыу, жамауатны социал излемлерин эмда эркинликлерин 
жалчытыу Парламентни ишинде энчи жерни алыргъа тийишлиди

Республиканы хурмет-
ли жамауаты! Къабар-
ты-Малкъарны Жамауат 
палатасы сизни Адыгланы 
(черкеслилени) кюню бла 
алгъышлайды!

Битеу жюрегибизден сиз-
ге эмда жууукъларыгъыз-
гъа мамырлыкъ, саулукъ-
эсенлик, насып, монглукъ 
тежейбиз! Бу кюн миллет  

адет-тёрелеге, маданиятха, 
тилге сакълыкъны, огъур-
лулукъну бла тюзлюкню 
ниетлерине табыныуну, 
республиканы халкълары 
бир бирлерин хурметлеген-
лерини белгисиди!

Алгъын заманладан баш-
лап бюгюнлюкге дери Къа-
барты-Малкъарда халкъла  
шуёхлукъну, келишиулюк-

ню  юлгюсюдюле. Келир 
кюнде да регионда жа-
шагъан хар адам жамау-
атны келишиулюгюн бла 
бирлигин сакълар ючюн  
къолдан келгенни этериги-
не ийнанабыз!

Къабарты-Малкъар 
Республиканы Жамауат 

палатасыны председатели 
Хазратали БЕРДОВ.

Къабарты-Малкъар Республиканы Конституциясыны 
81-чи статьясыны «б» пунктуна тийишлиликде бегим 
этеме:

1. Къабарты-Малкъар Республиканы Башчысыны  
«Къабарты-Малкъар Республиканы Правительствосуну 
энчи къауумуну юсюнден» 2014 жылда 20 ноябрьде 
№241-УГ  Указы бла къабыл кёрюлген Правительствону 
къауумуна тюрлениу кийирирге, М.Н. Кардановну андан 
чыгъарып.

2. Бу Указ анга къол салыннган кюнден башлап кю-
чюне киреди.

Къабарты-Малкъар Республиканы Башчысыны 
къуллугъун болжаллы халда толтургъан                К.КОКОВ 

Нальчик шахар, 2019 жыл 16 сентябрь, № 71-УГ

Къабарты-Малкъар Республиканы 
Сыйлы грамотасы бла А.Х. Кажаевни 

саугъалауну юсюнден
Къабарты-Малкъар

 Республиканы Башчысыны
У К А З Ы

Къабарты-Малкъар Республиканы къырал власть ор-
ганларында кёп жылланы бет жарыкълы эм жетишимли 
уруннганы ючюн  КАЖАЕВ  Артём Хамишевични – Къа-
барты-Малкъар Республиканы Башчысыны Администраци-
ясыны  ич политика жаны бла управлениясыны таматасын 
Къабарты-Малкъар Республиканы Сыйлы грамотасы бла 
саугъаларгъа.

Къабарты-Малкъар Республиканы Башчысыны 
къуллугъун болжаллы халда толтургъан        К. КОКОВ

Нальчик шахар, 2019 жыл 16 сентябрь, №69-УГ

Москвада РФ-ни Правительствосуну 
вице-премьери Д.Н. Козакны башчы-
лыгъында  электроэнергетика рынокну  
айнытыу эм тапландырыу вопросла 
жаны бла битеуроссей кенгеш бардырыл-
гъанды. Аны ишине Къабарты-Малкъар 
Республиканы Башчысыны къуллугъун 
болжаллы халда толтургъан К.В. Коков 
да къатышханды. 

Регион энергетика стратегияла, ток бла 
ышаннгылы  жалчытыу жаны бла борчланы 

тамамлау, электросеть комплексде от-
расль инвестиция проектлени бла програм-
маланы жашаугъа кийириуню чеклеринде 
магистраль инфраструктураны ачыкъ-
лыгъын къурау амалла сюзюлгендиле.

Электросеть рынокну целевой юлгюсюн 
эмда хайырланыучуланы хар къауумуну 
сейирлерин эсге алып,  келлик заманда 
да ишлеп турлукъ тариф политиканы 
тохташдыргъанда энчи онгланы кийириу 
амаллагъа  да къаралгъанды.

Адыгланы (черкесли-
лени) кюнюн белгилеуню 
аллында, Тырныауузда 
Абайланы Солтанбек атлы 
искусстволаны сабий шко-
лунда «Мы силою родной 
земли сильны» деген ат 
бла къууанчлы жыйылыу 
озгъанды. Белгили датаны 
байрамына Элбрус рай-
онну эмда сагъынылгъан 
шахарны администраци-

яларыны, «Адыгэ Хасэ» 
жамауат  организацияны 
келечилери, учреждения-
ланы, предприятияланы, 
биригиулени таматалары 
бла алада ишлегенле эмда 
районну жамауаты келген-
диле.

Сагъынылгъан район-
ну администрациясыны 
башчысы Залийханланы 
Къаншаубий, къонакъ-

ланы алгъышлап, анда 
аслам этносну келечиси 
кёп жылланы ичинде бир 
бирлери бла жарашыу-
лукъда, мамырлыкъда 
жашап келгенлерин белги-
легенди.  Малкъарлыланы 
бла къабартылыланы ке-
лечилери бирге иги кесек 
юйюр къурагъанларын, 
алай бла арада жууукъ-
лукъ жюрютгенле аслам 
болгъанларын, ала са-
тыу-алыуну, саулукъ сакъ-
лауну, билим бериуню, 
бирси социал магъаналы  
сфераланы айнытыугъа  
къошхан юлюшню юсюн-
ден да айтханды.

Къууанчлы жыйылыуну 
кезиуюнде Къулийланы 
Къайсын атлы Маданият 
юйге эмда огъарыда сагъ-
ынылгъан искусстволаны 
сабий мектебине жюрю-
генле бай концерт про-
грамма кёргюзтгендиле.

ТРАМЛАНЫ Зухура.

Къабарты-Малкъарны хурметли жа-
мауаты!

Сизни Адыгланы кюню бла жюрекден 
алгъышлайма! Бу байрам адыг халкъны 
тарых жолун кёргюзтеди,  аны дунияны, 
халаллыкъны эмда айныуну къыйматла-
рына алжаусуз кертичилигин белгилей-
ди. Ол адыг этносну келир кюню ючюн 
жарсыгъанланы бирикдиреди. 

Адыгла, къайда жашасала да, бизни ре-
гионну кеслерини тарыхлы ата журтлары-
на санайдыла. Ол а  бизге кесилигибизни, 
энчилигибизни, тилибизни, культурабыз-

ны эмда халкъыбызны адет-тёрелерин 
сакълауда энчи жууаплылыкъны салады. 

Адыгла бизни къыралны кёп миллетли 
халкъы бла бирге кючлю Россейни кё-
рюрге сюедиле, ол а бизни Ата журтубуз-
да жашагъан этносланы сакъланырлары-
на эмда айнырларына ышандырады. Ий-
нанама, бу байрам Къабарты-Малкъарны 
халкъларыны араларында мындан ары 
да шуёхлукъгъа эмда жарашыулукъгъа 
себеплик этерикди.

Жюрекден сизге мамырлыкъ,  халал-
лыкъ эмда монглукъ тежейме.

Кенгеш

Оноу

Шуёхлукъ бла бир ниетлилик халда

Адыгланы (черкеслилени) кюнюне аталгъан материалла 
2-чи, 3-чю бетледе басмаланадыла.

Къабарты-Малкъар Республиканы Башчысыны къуллугъун 
болжаллы халда толтургъан Казбек Коковну 

Адыгланы (черкеслилени) кюню бла 

А Л ГЪ Ы Ш Л А У У

Къабарты-Малкъар Республиканы 
Башчысыны 2014 жылда 20 ноябрьде
№241-УГ  Указы бла къабыл кёрюлген 
Правительствону къауумуна тюрлениу 

кийириуню юсюнден
Къабарты-Малкъар

 Республиканы Башчысыны
У К А З Ы

Тюнене Правительствону юйюнде 
Казбек Коков Россей Федерацияны 
Урунууну Жигити, Къабарты-Малкъарны, 
Адыгеяны, Къарачай-Черкесни халкъ  жа-
зыучусу Исхак Машбаш бла тюбешгенди. 
Ала жаш адабиятчылагъа билеклик этиу, 
тёрели къыйматланы ангылауну кючю 
бла Шимал Кавказда мамырлыкъны бла 

келишиулюкню кючлеу, регионла аралы 
проектлени бла программаланы бирле-
шип бардырыу вопросланы сюзгендиле.

Казбек Коков  кёп миллетли адабиятны 
ёсдюрюуге эм Россейни халкъларыны 
энчи маданият хазналарын айнытыугъа 
салгъан къыйыны ючюн Исхак Машбашха 
ыразылыгъын билдиргенди.

Тюнене Музыкалы те-
атрда Адыгланы (черкес-
лилени) кюнюне аталып 
къууанчлы жыйылыу бол-
гъанды. Анга келгенлеге 
театрны аллында миллет 
кийимледе жаш артистле 
халкъ тепсеуле бла тюбе-
гендиле.

Фойеде уа суратчыла 
Заурбек Бгажноковну, 
Анатолий Жиловну, Рус-
лан Мазлоевни, Мурат 
Дышековну чыгъармала-
ры бла шагъырейленирге 
онг болгъанды. «Адыгла. 
Ёмюрлени теренинден» 
этнография кёрмючде 
нарт эпосха кёре жазыл-

гъан суратла, графика, 
халкъны жашау турмушу, 
аскер хорламлары бла 
байламлы чыгъармала 
бар эдиле.

Къууанчлы жыйылыугъа 
КъМР-ни Башчысыны Ад-
министрациясыны тама-
тасы Мухамед Кодзоков, 
Парламентни спикери 

Татьяна Егорова,  пре-
мьер-министр Мусукланы 
Алий, министрле, депу-
татла, жамауат органи-
зацияланы келечилери 
келгендиле. Байрамгъа 
уа Къарачай-Черкесден, 
Адыгеядан, Краснодар эм 
Ставрополь крайладан, 
Армавирден, адыгла жа-
шагъан тыш къыралладан 
делегацияла да жыйыл-
гъандыла.

Халкъла аралы черкес 
ассоциацияны башчысы 
Хаути Сохроков жамау-
атны алгъышлай, быллай 
байрам къуралырын мил-
лет эрттеден сакълагъа-

нын, аны республиканы 
битеу халкълары да бирге 
белгилегенлерин чертген-
ди. «Биргебизге жашагъ-
анла тарыхыбызны, аны 
бушуулу кезиулерин да 
биледиле. Сынауладан 
башын эниш этмей ётюп, 
халкъ тилин, культурасын, 
миллет  энчилик лерин 

сакълап, аланы шёндюгю 
тёлюлеге жетдиргенди», - 
дегенди ол.

Хаути Хазритович, бу-
шуу  этип ,  ата -баба ла 
кёрген къыйынлыкъланы 
бармакъгъа чёргеп ту-
рургъа жарамагъанын да 
айтханды. «Ёсюп келген 
тёлюлени келир жаша-
угъа ышаннгылы къарар-
гъа юйретирге тийиш-
лиди. Биз а къарындаш 
халкъларыбыз бла бирге 
бушууларына жарсыгъ-
анбыз,  байрамларына 
къууаннганбыз. Бюгюн да 
барыбыз да бирге болгъа-
ныбыз артыкъда магъана-
лыды», -дегенди ол эмда 
республиканы миллетле-
рине бирлик, мамырлыкъ, 
келишиулюк тежегенди.

Къууанчлы жыйылыугъа 
келгенлеге концерт про-
грамма да кёргюзтюл-
генди.

ТИКАЛАНЫ Фатима.
Суратланы ТОЛГЪУРЛАНЫ 

Камал алгъанды. 

Хаути Сохроков.

Республиканы битеу 
миллетлерин да бирикдирген байрам

ТЮБЕШИУ

Къыйматлы сорууланы сюзгендиле

Нальчикде тротуарланы аслам кесеги 
иги да тозурагъанды. Ол да сейир тюй-
юлдю: ала ишленнгенли кёп жыл болады,  
ремонт этилмегенли  да иги кесек заман 
озгъанды. Жарсыугъа,  бир-бир жерледе 
быллай объектле арталлыда жокъдула. 
Ма ол себепден мэрияда аланы жангыр-
тып башларгъа оноу этилгенди.

Шахарны администрациясыны баш-
чысы Таймураз Ахоховну буйругъу бла 
шёндю тийишли муниципал программа 

жарашдырыла турады. Жангыртыу ишле 
уа аны да сакъламай башланнгандыла. 
Сёз ючюн, бу кюнледе Головко орамда 
биринчи номерли сабий поликлиниканы 
къатында тротуаргъа ремонт этилип 
башланнганды. Жууукъ кезиуде уа 
Шортанова, Ашурова, Щаденко эмда 
Ленина орамланы бир-бир жерлеринде 
да мадар этилликди, деп билдиргендиле 
жер-жерли  администрациядан.

УЛБАШЛАНЫ Мурат.



Интернет-версия: gazeta.zamankbr.ruЗ А М А Н

Ахыры. 
Аллы 1-чи бетдеди.

ЭСЕПЛЕ

Юбилей

Кесине эс эртте 
бурдургъанды

Биринчи назмулары ол 
студент болгъан заманда 
республикалы газетледе 
басмаланнгандыла. Китабы 
уа «Таугъа чыгъып барама» 
(«Бгым сыдокI») деген аты 
бла 1960 жылда, тамам ол 
университетни бошай ту-
руп, чыкъгъанды. Ол анда 
табийгъатны бла урунууну 
ариулугъун махтайды. 

Жаш адамны фикирлери 
жырлача айтылгъанларына 
ол заманда кёпле эс бур-
гъандыла. Андан арысында 
Зубер Мухамедович отуздан 
артыкъ назму китап жаз-
гъанды: «Ийнаныу», «Санга 
барама», «Жырны жара-
тылыуу», «Терекни жырла-
ры», «Таула тынгылайдыла», 

«Жер бла кёк», «Жерни 
бети», «Жомакъдан келген 
къонакъ», «Эс: назмула бла 
баллада», «Сайламала» эки 
том, «Куйцук» (жомакъла) эм 
башхала.

Къайсы китабын алсанг 
да, ала уа къабарты, орус 
тилледе чыкъгъандыла, 
алада оюмларгъа тартхан 
суратлаула, ариу неда му-
дах эсгериулени ауаналары 
сакъланады.  Ала барысы да 
туугъан жерге, аны адамы-
на сюймекликни юсюнден 
айтадыла.

«Ата журтуму юсюнден 
жыр» деген назмусунда поэт:

Назмучуну сейирди умуту,
Къалалмайды, айхай, 
                                  унутулуп: 
Туугъан жерге къууанч жыр 
                                   этерге,
Сезим кючю жюрек бла   
                                     ётерге.

Аны сёзсюз ангыларла                                  
                                     кёпле.
Аяз алып кетер бийик кёкге,
Атла уча, туякъ таууш эте,
Туугъан жерге насып юлюш 
                                       элте…

Ол назмучу, баям, Зубер 
кеси болур эди – сакълана-
ды аны жазыуларында ол 
ат туякъланы эл сакълап 
тургъан тауушлары – ол иги-
лик келтирлик кюч бла аязла 
шыбырдауу.

Ол аны дагъыда азат къуш-

ну къалкъгъаны бла толтура-
ды. Аны эшитген музыкант 
а, анга тийишли макъамны 
излей, тынчлыгъын тас эте-
ди. Ол да сюеди, назмучуча, 
кесини сейирлик макъамын 
атаргъа ата журтуна, ол бу 
жерни сюйгенлени жюре-
клерине, жанларына да ки-
рирча. 

Чыгъармачылыкъ ажай-
ыплыгъы, бир ариулукъ-
дан башхасын туудура, алай 
атлайды жер юсюнде. Ол 
жюрегине тюшген жырчы, 
сахнагъа чыгъып, тасха сё-
зюн андан айтыргъа таукел 
болады. Назму аны юсюн-
денди – ата журтха сюй-
мекликни юсюнден назму 
жаратылады, анга биреу 
жыр тагъады, бирси уа аны 
дуниягъа айтады.

«Поэтни даражасы 
танг кётюрюллюкдю»

Назмучуну фахмусу аны 
жангы сёз айтханындады. 
Ол затны кёрюп, Зубер 
Тхагазитовну чыгъарма-
чылыгъына бийик багъа 
бергенле асламдыла. Ала-
ны араларында къыралы-
бызны уллу поэти Къулий-
ланы Къайсын да барды. 
Ол «Аны ахшы жырлары 
алдадыла» деген статья-
сында жаш поэтни фах-
мусуна, оюм эте билиую-
не да бийик багъа бере: 
«Биринчи кере жазмайма 
мен Зубер Тхагазитовну 
юсюнден. Алай ол ишни 
бу жол да сюйюп этеме, 
нек десенг ол фахмулуду, 
акъыллыды, ахшы умутла 
этдиреди. 

Бизни кёз аллыбызда 
республиканы бек уллу 
п о эт и н и  д а р а жа с ы н а 
дери ёсюп барады… Аны 
жолу кенг боллугъуна ий-
нанама, – дейди. – Аны  
чыгъармаларында сезим 
жангылыгъы барды. Ол а 
поэтни жангы излемлеге 
бла жетишимлеге элте-
ди. Назмучу керти жолда 
болгъаны мени бек къуу-
андырады».

Къабарты адабиятны 
классиклери Бекмурза 
Пачев, Али Шогенцуков, 
Алим Кешоков, Адам Шо-
генцуков ызлагъан жол 

бла бара, Зубер Тхагазитов 
миллет назмулукъгъа жан-
гы солуу алдыргъанды, 
жангы макъам бергенди, 
эстетика ышанла кийир-
генди. Къабарты литера-
тураны тинтген алим Му-
сарби Сокуров: «Зубер бек 
фахмулу, уллу поэтди.  Ма 
ол себепден, ич сезимле-
рини юсюнден жазгъанда 
да, ол аны ариу да, жю-
рекге жетерча да этеди…  
Поэзиягъа ариу ниетли, 
ачыкъ  адамла жан сала-
дыла. Зуберни терен, кюз-
гюдеча, таза, халаллыгъы 
тёгюле тургъан лирикасы 
– ол Къабарты-Малкъарны
бюгюннгю поэзиясында 
окъуучугъа къууанч берген 
бир шартды», – дегенди.   

Алайды, Тхагазитовну 
назмулары керти интел-
лигентни деслеридиле. 
Аланы окъуп, жаланда 
назмучу усталыкъгъа угъ-
ай, бетлиликге, таза ниет-
лиликге юйренирге бол-
лукъду. Аны адамлыгъы, 
поэтлиги да, базманнга 
салгъанча, тенгдиле.

Композиторланы 
учундура

Бек  биринчи  назму -
ларында сюймекликни 
юсюнден айтхан поэтни 
чыгъармалары макъам 
излегенлери сейир тюй-
юлдю, алай болмай амалы 
да жокъду. Аны «Мени жа-
зым» («Си гъатхэ») деген 
назмусуна биринчи жырны 
Тбилисде консерватори-
яда окъуй тургъан Джа-
браил Хаупа такъгъанды. 
Поэт да студент эди. Жаш 
композитор ол лириканы 
устасы болгъанын аны би-
ринчи жыйымдыгъындан 
ангылагъанды. Жыргъа  
тынгылаучула да къууанып 
тюбегендиле. 

Борис Темирканов «Ли-
рическая» эм «Жду тебя» 
деген назмуладан жыр эт-
генди. Биринчиси симфо-
ния оркестрни ойнауу бла 
жырланады. Андан сора 
да, Тхагазитовну «Зурнук-
ла» дегенин  сайлап,  Ха-
упа анга макъам салгъан-
ды. Башха композиторла 
да такъгъандыла аны на-
змуларына жырла. Аланы 
Светлана Богатыжева,  Ас-

ланбий Шекихачев, Тимур 
Гуазов, Мадина Мамбето-
ва, Наталья Азаматова эм 
башхала жырлайдыла.

Кёчюрюуде да - 
фахмулу

Зубер Тхагазитов Шота 
Руставелини «Къаплан 
тери кийген батыр» деген 
поэмасын,  А. Пушкинни 
«Евгений Онегин» рома-
нын, «Скупой рыцарь» 
атлы трагедиясын, «Ча-
бакъны бла чабакъчыны 
юсюнден жомагъын»,  В. 
Жуковскийни, К. Батюш-
ковну, К. Рылеевни, П. 
Вяземскийни, А. Фетни, 
А. Кольцовну, Ф. Тютчев-
ни, В. Маяковскийни, В. 
Брюсовну, Н. Гумилёвну, 
Б. Пастернакны, А. Ахмато-
ваны, Б. Ахмадулинаны, О. 
Мандельштамны, дагъыда 
башха миллетлени белгили 
жазыучуларын къабар-
ты тилге кёчюргенди. Ол 
жаны бла бизге да этгенди 
саугъа – Кязимни назму-
ларын кёчюрюп, китабын  
басмалагъанды, анга атап, 
назму да жазгъанды.

Кёчюрмечи  эм  поэт 
Вадим Рахманов а: «Зу-
бер бла мен бош шуёхла 
тюйюлбюз, биз туугъан 
къарындашлабыз, нек де-
сегиз, бир поэт башхасы-
ны назмуларын кёчюрсе, 
биринден бирине къан 
къуюлады», – дегенди.  
Алай эсе уа, ол кёплеге 
къарындашды, ахлуду. 

Жаш поэт кесини кита-
бын чыгъарыр къууумда 
Москвада издательствогъа 
барып тургъанлай, ары 
Къулийланы Къайсын ки-
рип келгенди. Ол аты ду-
ниягъа айтылгъан уллу 
поэт, аны кёрюп, жарыкъ 
саламлашханын, назмула-
рын окъуп, алайда окъуна 
китапха ал сёз жазгъанын 
кёп кере ыразылыкъ бла 
эсгергенди Зубер.  

Игиликни унутмагъан – 
ол да игилени къылыкъ 
хунерлериди. Аны бла бир-
ге ол А. Кешоковну, Б. 
Куашевни, З. Налоевни, П. 
Кажаровну эм башхаланы 
чыгъармачылыкъларыны 
юсюнден адабият статьяла 
жазып, «Ёсюуню жолунда» 
деген монографиясын бас-
малагъанды.

Аны юйюрю да ариу 
эди – юй бийчеси Кушка 
Жамбеева, бек сюйдюмлю 
адам, кёп жылланы китап 
басмада ишлегенди. Ала 
студент жыллада тюбе-
шип, андан арысында бир 
бирден айырылмагъанды-
ла. Владимирни ёсдюр-
гендиле. 

Жарсыугъа, жашау нё-
гери дуниясын алышып, 
кёп жылладан бери поэт 
жангызды. Аны арт за-
манда жазгъан назмула-
ры эсгериуледен бла ала 
берген жарыкълыкъдан, 
мудахлыкъдан толудула. 
Бюгюн аны къууандыр-
гъанла  туудукъларыдыла.

МУСУКАЛАНЫ Сакинат.

Фикирлери жырлача 
айтылгъан назмучу

Белгили къабартылы назмучу, 
кёчюрюучю, КъМР-ни халкъ по-
эти, ВЛКСМ-ни премиясыны эмда 
Къабарты-Малкъарны Къырал 
саугъасыны лауреаты, «Сый-
лылыкъны Белгиси» орденнге 
тийишли болгъан   Зубер Тхагази-
товха бу кюнледе 85 жыл толады.  

Ол 1934 жылда туугъанды. 
Терек шахарны жанында Мурта-
зово элденди.  Анда ёсгенди. Ол 
Уллу Ата журт урушну къыйын-
лыгъын сынагъан сабийледенди. 

Школну бошагъанлай, Къабар-
ты-Малкъар къырал универси-
тетни филология факультетине 
кирип, анда билим алгъанды. 

Урунуу жолун 1960 жылда 
«Советская молодёжь» газетде 
башлагъанды. Тамам ол за-
манда, 1965 жылда, СССР-ни 
Жазыучуларыны союзуна  да 
киргенди. 

Газетде беш жыл ишлегенден 
сора, Зубер Мухамедовични 
«Ошхамахо» альманахха та-
мата редактор этгендиле. 1971 
жылда аны КъМАССР-ни Жазы-
учуларыны союзуну жууаплы 
секретарына, 1991 жылда  уа 
председателине айыргъандыла. 
Ол дагъыда «Китапны сюйген-
лени» обществосуна тамата-
лыкъ этип тургъанды.

Бу трассаны Прогресс 
элни ичинде Золка су-
уну башы бла баргъан 
кёпюрюне озгъан айны 
ахырында ремонт эти-
лип башланнганды. Жол-
лагъа къарагъан «Кав-
каз» Управлениядан бил-
диргенлерине кёре, бу 
объектни кёп къалмай хар 
неси да алышындырыл-
лыкъды, юсюне уа жангы 
асфальт салынырыкъды. 
Подряд организацияны 
ишчилери бу кюнлеге 
эски кёпюрню кетерип, 
жангысыны мурдорун да 
хазырлагъандыла.

Кёпюр бла  баргъан 

транспортну къоркъуу-
сузлугъун жалчытыугъа 
энчи эс  буруллукъду. 

Тыйгъычла, буруула, тер-
мопластикден жараш-
дырылгъан белгиле анга 

иги себеплик этерикдиле. 
Жумушла бардырыллыкъ 
кезиуде уа машинала бол-
жаллы халда ишленнген 
жол бла жюрюрюкдюле.

Эсге сала айтсакъ, Мал-
ка элни къатында кёпюр-
ге да тынгылы ремонт 
этиле турады. Къурулуш-
чула шёндю аны бетон 
чыпынларын орнатыу бла 
кюрешедиле.

Сутка сайын бу жол бла 
жыйырма мингден артыкъ 
машина ётеди. Проектге 
кёре, сагъынылгъан кё-
пюрню жангыртыуу быйыл 
бошаллыкъды.

ОМАРЛАНЫ Мурат.

 Биз жамауат бла кен-
геширге, не къыйын со-
рууланы да бирге тамам-
ларгъа, адамларыбызны 
жарсыуларын, къайгъ-
ыларын билирге,  хар 
инсанны да эшитирге 
борчлубуз. Парламентни, 
Правительствону, башха 
власть органланы, пар-
тияланы, жамауат би-
ригиулени араларында 
хайырлы байламлыкъ-
ла жюрюу тёре  андан 
ары бардырыллыгъына 
ишексизме»,-дегенди ол 
сёзюню ахырында. 

Андан ары Владимир 
Кебеков  Парламентни 
къаууму къа лай тюр-
леннгени бла шагъырей 
этгенди. Ол белгили эт-
генича,  «Единая Рос-
сияны» фракциясы 50 
депутатдан къуралады 
(71,4 процент), КПРФ-ге 
9 мандат жетгенди (12,8 
процент), «Справедливая 
Россиядан» жангы къау-
умда 7 депутат ишлерик-
ди (10 процент), ЛДПР эм 
«Зелёные» партияланы 
фракциялары экишер 
депутатдан къуралады 
(2,9 процент).  

Законла чыгъарыучу 
баш органнга биринчи 
кере 25 адам сайланн-
гандыла (35,7 процент). 
Депутатланы орталыкъ 
жыл санлары 54 жылгъа 
жетеди. Аны бла бирге 
уа тиширыуланы саны 
кёбейгенди: алгъыннгы 
чакъырылыуда ала 11 бол-
гъан эселе, энди 13-ге 
жетгендиле. Парламента-
рийлени асламы социал 
сфераны келечилеридиле 
– билим бериуню, саулукъ
сакълауну,  культураны. 

Контроль-
аналитика 

тинтиуге - энчи эс
Биринчи жыйылыуда уа 

депутатлагъа спикерни 
сайларгъа тюшгенди. Бу 
къуллукъгъа бир адам кёр-
гюзтюлгенди – Татьяна 
Егорова. «Единая Россия-
ны» фракциясыны башчы-
сы Михаил Афашагов 18 
сентябрьде партияны ХХХ 
конференциясы аны кан-
дидатурасын бирча къабыл 
кёргенин билдиргенди.

Къалгъан фракцияла 
кеслерини келечилерин 
кёргюзтмегендиле. Ала  
Татьяна Борисовнаны 
профессионал сынамын, 
алгъыннгы чакъырылыу-
да ишлеген кезиуде къу-
раучу хунерин кёргюзтге-
нин белгилеп, аны жанлы 
болгъанларын айтханды-
ла. Алай бла, депутатла 
ачыкъ къол кётюрюуден 
сора, бирча Татьяна Его-
рованы спикерге айыр-
гъандыла.

Коллегаларына ыра-
зылыгъын айта, Татьяна 
Борисовна анга этилген 
ышаныулукъгъа кертичи 
болур ючюн къарыуун, 
билимин, сынамын ая-
мазгъа сёз бергенди. 
Ол да Парламент РФ-ни 
Президентини май указ-
ларын, миллет проектле-
ни тамамлаугъа, алада 
белгиленнген жумушла-
ны законла бла жалчы-
тыугъа, программалада 
са лыннган ёлчемлеге 
жетишиуге баш магъана 
берлигин чертгенди. 

- Бюгюнлюкде КъМР-де 
ышаннгылы, шёндюгю 
излемлеге келишген пра-
волу база къуралгъанды. 
Алай заман жеринде тур-
майды, хар кюн да жан-
гы инновациялы амалла 
кийириледиле. Ала да 
республикалы законлада 
белгиленирге керекдиле,-
дегенди ол.

Спикер законланы ка-
чествосуна баш магъана 
бериллигин да айтханды.  
Аны себепли документле-
ни жамауат экспертиза-
ларын бардырыргъа, ала-
ны граждан обществону 
институтлары бла бирге 
сюзерге белгиленеди.

Энчи эс контроль-ана-
литика ишге буруллукъду. 
Аны чеклеринде респу-
бликалы бюджетни хай-
ырлы эм аяулу къоратыу, 
миллет проектлени тол-
туруу, ЖКХ-да реформа-
ланы бардырыу, социал 
инфраструктураны ай-
нытыу жаны бла жумуш-
ла къалай тамамланн-
ганлары сюзюлгенлей 
турлукъду.   Парламент 
тынгылаула, «правитель-
стволу» сагъат, «тёгерек 
стол» дегенча тёрели 
контроль жумушла бла 
бирге уа жангы амалла да 

кийирилирге кереклисин  
билдиргенди.  

Ол представительный 
полномочияланы, жамау-
ат бла байламлыкъла къу-
рауну, инсанланы приём-
гъа алыуну юслеринден 
да айтханды. Толтуруучу 
власть органла бла бай-
ламлыкъла сакъланы-
рыкъларыны, федерал 
законла чыгъарыу ишге 
тири къатышыргъа ке-
реклисини юслеринден 
да билдиргенди. «Биз-
ге магъаналы, жууаплы 
жумушланы толтурургъа 
тюшгенди. Алай депу-
татларыбызны билимле-
ри, сынамлары, фахму-
лары аланы тамамлар-
гъа онг берликлерине 
ийнанама»,-дегенди ол.

 Ызы бла жыйылыуну 
Татьяна Егорова бардыр-
гъанды. Ол РФ-ни Пре-
зидентини КъМР-ни Баш-
чысыны къуллугъуна юч 
адамны кёргюзтгенин эс-
гертгенди: «РусГидрону» 
республикада бёлюмюню 
башчысы Игорь Кладь-
кону, Казбек Коковну 
эмда КъМР-ни табийгъат 
байлыкъла эм экология 
министри  Шауа ланы 
Илиясны. Къол кётюрюу 
3 октябрьде бардырыл-
лыкъды. Ары дери уа 
депутатла, кандидатла-
ны сюзюп, сайлауларын 
этерге керекдиле. 

Федерал законлагъа 
кёре уа, регионну башчы-
сыны къуллугъуна тийиш-
ли кёрюлгенле субъектни 
законла чыгъарыучу ор-
ганына юч кандидатны 
кёргюзтюрге керекдиле. 
Аладан бирине республи-
каны толтуруучу власть 
органындан РФ-ни Феде-
рал Жыйылыуунда келе-
чисини полномочиялары 
берилликдиле (регионну 
оноучусуна айырылгъан-
ны келечисине). Татьяна 
Борисовна айтханыча, бу 
жорукъну кандидатла ба-
рысы да толтургъандыла.

Онеки профильли
комитет

къуралгъанды
Депутатлагъа дагъыда 

спикерни орунбасарларын 
сайларгъа тюшгенди. Бу 
къуллукъгъа Жанатайланы  
Салим  бла Мурат Карда-
нов тийишли болгъандыла.  

Парламентни жангы 
къауумунда 12 профиль-
ли комитет ишлерикди: 
Законодательство  эм 
жер-жерли самоуправ-
ленияны соруулары; Жа-
мауат къоркъуусузлукъ 
эм коррупциягъа къа-
жау; Бюджет, налогла 
эм финансла; Экономика 
политика, инновация ай-
нытыу эм предпринима-
тельство; Аграр соруула, 
табийгъатны хайырла-
ныу, экология, тёгерек-
деги къудуретни сакъ-
лау; Къурулуш, жашау 
журт-коммунал мюлк эм 
отлукъ-энергетика ком-
плекс; Промышленность, 
транспорт, связь эм жол 
мюлк; Билим бериу, илму 
эм жаш тёлюню ишлери; 
Урунуу, социал полити-
ка эм саулукъ сакълау; 
Культура, граждан обще-
ствону институтларын 
айнытыу  эм информация 
политика; Физкультура, 
спорт эм туризм; Кон-
троль эм регламент жаны 
бла комитетле. 

Ала бла бирге, КъМР-ни 
Конституциясыны 99-чу 
статьясына кёре, Миллет-
лени ишлери жаны бла 
комитет да къураллыкъ-
ды. Татьяна Борисов-
на депутатланы сагъыш 
этип, аладан къайсысына 
кирликлерин сайларгъа 
кереклисин айтханды. 

Парламентни биринчи 
жыйылыуу аны бла бо-
шалмагъанды. 23 сен-
тябрьде аны экинчи ке-
сеги бардырыллыкъды. 
Анда уа комитетлени къа-
уумлары белгили этил-
ликдиле.  

Кенгешге РФ-ни Феде-
рал Жыйылыууну келечи-
си Улбашланы Мухарбий, 
баш федерал инспектор 
Тимур Макоев, КъМР-ни 
Башчысыны Парламент-
де эм сюд органлада 
келечиси Мадина Дыше-
кова, Адамны эркинли-
клери жаны бла уполно-
моченный Зумакъулланы 
Борис, Конституциялы 
сюдню таматасы Гелях-
ланы Абдуллах, Жамауат 
палатаны башчысы Хаз-
ратали Бердов эм баш-
хала да къатышхандыла. 

ТИКАЛАНЫ Фатима.

Экономиканы айнытыу, жамауатны социал излемлерин эмда эркинликлерин 
жалчытыу Парламентни ишинде энчи жерни алыргъа тийишлиди

Жазда туугъан кюнюнг сени,
Къояды къар, эрип, жерни.
Къанатлыла да, къууанып,
Башлайдыла жырла тагъып.

Бийикледе уа – булутла,
Бир кёрюне, бир бугъуна,

Чумла, эркин болуп къардан, 
Келип ала чагъар заман.

Къарла, сакъламайын 
                               тангны,
Жыядыла жабыуларын, 

Ачадыла эшик жазгъа,
Эрип барадыла бузла.

Капол иедиле талла -
Сени кёрюп, къууаннганла.
Сюйгенинге жазны келтир,
Сени ол насыпха элтир.

ТУУГЪАН КЮНЮНГ 

ЭКИ АНА
Элде жашау барады акъырын,
Мында уа ол къысхады  эм такъыр.
Ариуду эл, жарыкъ тюшюп айдан,
Жанады ол чыракъча шахарда. 

Сууну эки жаны – эки жагъа,
Къадар айтды: къара, бирин сайла.
Келгенме мен бери, бу  шахаргъа,
Туугъан элим а – Терк  боюнунда. 

Зубер ТХАГАЗИТОВ

Элде жашау алгъа атлайды шош,
Шахар жашау тюйюл аныча хош.
Жюрек отум мында бийик  жанды,
Ол жылыуум элге деп сакъланды.

Шахар акъсыл этгенди бетими
Тери уа къанымдады жерими.
Шахар бла эл – жаным сизге къурман,
Экигизге юлюш этдим  андан.

Б ы й ы л н ы  б и р и н ч и 
жарымында Къабарты-
Малкъар Республикадан 
тыш къыраллагъа 6,37 
миллион доллар багъа-
сына эл мюлк продукция 
жиберилгенди. Озгъан 
жылны бу кезиую бла тен-
глешдиргенде, ёсюм кёп 
къалмай сегиз процент 
болгъанды, деп билдир-
гендиле Эл мюлк мини-
стерстводан.

Экспортха асламысын-
да нартюх, татлы аша-
рыкъла, татлы эмда баш-
ха суула жибериледиле. 
Бизден быллай продук-
цияны он къырал сатып 
алады. Барындан эсе аз 
а тахта кёгетледен кон-
сервала, нартюх крахмал 
эм этил спирт сатылады.

РФ-ни «Халкъла аралы 

кооперация эмда экс-
порт» миллет проектни 
«АПК-ны продукциясыны 
экспорту» кесегини че-
клеринде келир беш жыл-

ны ичинде республикада 
экспортну 41 миллион 
долларгъа жетдирирге 
умут этиледи. Быйылны 
ахырына уа аны ёлче-

ми 18,5 миллион доллар 
боллугъун сакълайдыла. 
Продукцияны ауурлугъу 
бла тергегенде ол 10-20 
миллион тонна чакълы 
боллукъду.

Эсге  са ла  айтсакъ , 
«Халкъла аралы коопера-
ция эмда экспорт» миллет 
проектде белгиленнгени-
ча, 2024 жылгъа саулай 
къыралда эл мюлк эмда 
жарашдырыучу промыш-
ленностьну продукцияла-
рыны, дагъыда жумушла 
тапдырыуну экспортун 
20 процентге кёбейтирге 
умут барды. Энергетика 
сферагъа кирмеген, кеси 
да сырьёгъа саналмагъ-
ан товарладан а 250 мил-
лиард доллар багъасы 
сатаргъа дейдиле.  

УЛБАШЛАНЫ Мурат.

МАДАР

Казбек КОКОВ:

- Билял, сени атынг  Олим-
пиалы чемпионланы аллея-
сында жазылгъаны къаллай  
магъана тутады?

- Мен Дагъыстан ючюн ту-
тушханма, алай къанымы 
алышындырмагъанма. Къа-
барты-Малкъарда туугъанма, 
атам, анам да мындадыла, 
къайда болсам, жашасам да 
ёз республикамы келечиси 
болгъанлай къалама. Профес-
сионал спортда  кёп жылланы 
кюрешеме, эм уллу бийиклеге 
да жетишгенме, сынауладан  
да ётгенме. Алай не заманда 
да  бир журтлуларымы кёл эт-
дириулерин, сюймекликлерин 
сезгенлей тургъанма.

Аллеяны юсюнден айтханда 
уа,  биз халкъла аралы  эри-
шиулеге къатышып башлагъ-
анлы кёп заман озмагъанды. 
Алыкъа дагъыстанлы, осетин-
ли олимпиецлени жеталмагъ-
анбыз,  болсада жууукълаша 
барабыз дерчады. Беслан Му-
драновну, Аниур Гедуевни, Ак-
кайланы Хажи-Муратны, Заур 
Курамагомедовну, Асланбек 
Хуштовну, башха олимпиялы 
чемпионларыбызны  атла-
рын кёрюп, жашауда къаллай 
сайлау этерге билмей тургъан  
жашларыбызны бла къыз-
ларыбызны спорт заллагъа 
келирге кёллендирир  эсе уа.

- Рио-де-Жанейрода Олим-
пиада оюнланы юслеринден 
сорургъа сюеме. Эришиуле-
ге аламат хазыр болгъанса, 
тренерле да алтынны аллыгъ-
ыгъынга ахырда ишексиз 
эдиле. Алай муратла толма-
дыла. Нек?

-  Бу сорууну кесиме кёп 
кере бергенме. Риода Олим-
пиада мени спорт карьерамда  
ючюнчю  болгъанды. Сёзге, 
Пекинде чырмаула тюрлю-
тюрлю эдиле, майдалсыз ала-
ны хатасындан къалгъанма 
дейик. Лондонда да алтынны 
аллыгъыма барыбыз да толу 
ийнаннганбыз,  анда да мура-
тым толмады.

Риогъа уа башха  оюнлада  
онгмагъанымы дертин жет-
дирирге баргъанма.  Алтын 
майдалны боюнума тагъа-
рыгъыма  кесим да ийнанн-
ганма.  Билемисе, спорт бла 
кюрешген жылланы ичинде 
биринчи кере  мени бир затым 
да къыйнамагъанды, саулугъ-
ум, санларым да аламат эди-

ле. Тренерлерим жараулагъа 
къарап, психология, кюч жаны 
бла да хазыр болгъанымы 
айта эдиле. Алай биягъы ал-
тынсыз къалгъанма. 

Тутушууда хорлам меникиди 
деп шарт айтыргъа жарамай-
ды. Тюбешиу къалай барлыгъ-

ын алгъадан бир адам да 
билмейди.  Мен сермеширге 
чыкъсам,  битеу къарыууму  
салып къадалып кюрешгенме. 
Ол жол а  башхаладан кючлю, 
сынамлы болгъанымы ангы-
лап, сермешни кезиуюнде 
керексиз сагъышла этип, кю-
чюмю аяйма деп, кемчиликле 
ычхындыргъанма. Финалгъа 
жетеригиме ахырда ишексиз 
эдим, Засеев бла тутуша ту-
руп, муну хорласам, андан 
ары ким бла тюбеширигими 
окъуна санагъанма кёлюмде. 
Ким биледи,  бу сагъышла да 
чырмагъан болурла.

Тутушуу уллу кёллюлюкню 
тёзмейди, мен аны сынагъ-
анма. Болсада Риода оюнла 
манга уллу сынам бергендиле.  

-  Къараучула, тренерле 
къуру хорламны сакълагъ-
анлары да басыулукъ этген 
болур тутушха. Алай Олимпи-
ададан сора кесинге къалай 
келгенсе?  

- Уллу спорт бла кюрешген 
жылланы ичинде хорламла да 
болгъандыла, къытдыргъан да 
этгенме,  тренерле  тутушал-
лыгъыма ахырда ийнанмагъ-
анларын да кёргенме. Быллай 
къыйын кезиуледе да спортну 
сюйгенлени, бир журтлула-
рымы, тренерлени къайгъы-
рыуларын, манга ийнаннган-
ларын сезип тургъанма, ол а 

жангырыргъа, тирилирге бек 
болушханды. Алай сынауланы 
ызындан жетишимле боллукъ-
ларына уа бир заманда да 
ишекли болмагъанма. 

- Арт кезиуде спортда до-
пинг бла байламлы даулашла 
тохтамайдыла, аланы уа къы-

ралла бир бирлерине къар-
шы болууда окъуна хайыр-
ланадыла. Да сора спорт бла 
политика байламлымыдыла?

- Олимпиада – политикады. 
Алай нек айтханымы ангыла-
тайым. Оюнлада къыралла 
майдалланы санына кёре 
эришедиле. Хау, ол официал  
халда этилмейди, алай жан-
гылыкълада Россей быллай 
жерге чыкъды, Американы 
озду,  Къытайны жетди деп, 
санап турадыла. 

Спорт политикадан бийик-
деди, дейдиле. Жерни битеу 
къыралларындан да спортчу-
ла жыйылып, терк жюзгенни, 
чапханны, бийикге секиргенни, 
барындан да ауур штанганы 
кётюргенни, иги тутушханны 
сайлайдыла. Аны бла бирге уа 
Оюнлада къыралла кючлерин 
кёргюзтедиле. Спортчуланы 
жетишимлери къыралны ай-
ныууну, халкъны  саулугъуну 
белгилеридиле. 

Допинг тинтиуле спортну та-
залыгъын жалчытыргъа болу-
шадыла – адам кесини кючю 
бла хорлайды, дарманла ичип 
угъай. Алай шёндю уа  алгъа 
чыкъгъан къыралны тохтатыр,  
чёкдюрюр ючюн бардырыл-
гъаннга  ушайды. 

- Тутушхан жылланы ичин-
де кёп сынауладан ётерге 
тюшгенди. Ртуть бла ууланн-

ганынг бюгюн кесин билди-
ремиди?

- Спорт адамны къарыу-
лу этеди. Ууланнгынчы  мен  
арыгъанма деп ангыламагъ-
анма,  жараулада къадалып 
кюрешгенме. Шёндю уа аллай 
онгум жокъду,  уудан таза-
ланыр, аягъы юсюме болур 
ючюн  кёп кючюмю  къорат-
ханма. 

Профессионал спортну из-
лемлери къатыдыла, эрттен-
ликде зарядка, паркда жаяу 
айланыу бла тенглешдирирча 
тюйюлдю. Хау, уу  манга уллу 
заран салгъанды, алай мын-
дан ары да спорт бла бийик да-
ражада кюреширге сюе эсем, 
сакъ болургъа,  санларымы 
халын контрольда тутаргъа 
керекме.  Алай  тутушуудан 
сюйген затым жокъду, аны 
ючюн бу затлагъа эс бурмаз-
гъа кюрешеме.

-  Сени жашауунгда дин 
къаллай жерни алады?

- Адам иймансыз болалмай-
ды. Жюрегинде, акъылында 
Аллах, анга ышаныу болгъанн-
га сынауладан, чырмауладан, 
къыйынлыкъладан ётген тын-
чыракъды. 

Бирле мен Лондонда Олим-
пиадада ораза тутханым ючюн 
тутушалмагъан сунадыла. 
Алай ол ётюрюк хапарды, 
аны  алтын майдалны къы-
талмагъанымы  башын жулур, 
мени жакълар ючюн этген да 
болурла.

Ислам сабырлыкъгъа юйре-
теди. Иймансыз мени уулан-
дыргъанлагъа дерт жетдиреме 
деп къарыууму, заманымы ке-
рексиз ишлеге къоратып, ыра-
зылыгъ а тапмай къаллыкъ 
эдим. Алай мен ол адамланы 
кечгенме. Алагъа терсликлери 
ючюн Аллах жетдирлигин ан-
гылагъандан сора рахматлыкъ 
тапханма. Дин мени эркин 
этгенди, алгъа ышаныулу къа-
раргъа кёллендиргенди. 

Аманлыкъ этген адам терс-
лигине жолукъмай къаллыкъ 
тюйюлдю. Аны ангыласанг 
а, къарыуунгу, билиминги, 
заманынгы да магъаналы иш-
леге къоратып башлайса. Мен 
къытдыргъан тутушларымы 
санап, бармакъгъа чёргеп, 
жашау къалай къыйынды, 
тюзлюк жокъду деп турсам, 
алгъа барлыкъ тюйюлме.  
Аллах уллу кёллю болургъа, 
кесинги башхаладан игиге, 
кючлюге санаргъа, ёхтемлик 
этерге жарамагъанын кёр-
гюзтгенди. 

- Фортепианода сокъгъа-
нынгы юсюнден сормагъан 
журналист къалгъан бол-
маз…

- Анам музыка бла кюреш-
сем сюйгенди.  Бийиклеге  же-
терме деп   сакъламагъанды, 
болсада аны ыразы этер ючюн 
инструментледен биринде со-
гъаргъа сёз береме. Бир-эки 
макъамгъа юйреннгенлей 
сейирим тауусулуп къалады. 

Алай сборлада сау кюнню 
жараула этип, арып, солууну 
кезиуюнде уа инструментде 
сокъсам, нёгерлерим сейирге 
къаладыла. Бирле спортчула-
ны, билимсиз, жукъ да окъу-
магъан, айныргъа излемеген 
адамлагъа санайдыла. Алай  
манга китапланы сейир дуни-
ясын спорт ачханды. Бютюнда 
адамны саулугъу, санлары бла 
байламлы медицина китапла-
ны сайлайма.  

- Билял, сейир ушакъ ючюн 
сау бол.

Ушакъны ТИКАЛАНЫ 
Фатима бардыргъанды. 

Къайсы халкъны да атын адам-
лары айтдырадыла. Бюгюннгю 
материалыбызны жигити уа  
адыг миллетни, республикабыз-
ны, саулай Кавказны да битеу 
дуниягъа белгили этгенди де-
сек, даулашырыкъла болмазла. 
Олимпиалы оюнланы призёру, 
эркин  тутушуудан дунияны эмда 
Европаны чемпиону Билял Махов 
спортха жашаууну 20 жылдан 
асламын  бергенди. 

Бек сейир а ол спортну эки тюр-
люсюнде – эркин эм грек-рим 
тутушууда бирча жетишимлиди. 
Алгъараклада уа Грузиядан гё-
жеф Давид Модзманашвили 
допинг хайырланнганы ючюн 
Рио-де-Жанейрода къытхан кю-
мюш майдал Билалгъа ётгенди.  

Эки жыл мындан алгъа Билял 
саулугъу бла байламлы уллу 

спортдан кетгенини юсюнден 
айтхан эди, алай быйыл августда 
ол тутушууну сюйгенлени жангы 
жетишимлери бла къууандыр-
гъанды: 31-жыллыкъ гёжеф 
Польшада «Мемориал Вацлава 
Циолковски» эришиуледе 125 

килограмм ауурлукъда, ол а эм 
даражалыгъа саналады, финал-
гъа дери жетгенди. 

Алай ахыргъы тутушха чыкъ-
май, эришиулени кюмюш май-
далын къытханды. Артда ол 
журналистлеге ангылатханыча, 
эришиулени аллында салгъан 
муратланы толтуруп, саулугъуна 
заран салмаз ючюн ахыргъы 
тюбешиуге чыкъмагъанды. 

Билял Дагъыстан ючюн эрише-
ди, болсада аны туугъан журтун-
да сюедиле, багъалайдыла. Анга 
уа Нальчикде Олимпиалы чемпи-
онланы аллеясында аны аты да 
жазылгъаны шагъатлыкъ этеди. 
Аны бла ушакъда уа бу ишни 
магъанасыны, оюнланы, допинг 
бла байламлы даулашланы эм 
кёп башха затланы юслеринден 
айтханбыз.

Айтхылы спортчуларыбыз

«Къайда кюрешсем, жашасам да, ёз республикамы 
келечиси болгъанымы чыртда унутмайма»

Къабарты-Малкъарда Ич 
ишлени министерствосуну 
Нальчик шахар округда Управ-
лениясыны келечиси, ППСП-
ны батальонуну биринчи ро-
тасыны полициячысы Разиуан 
Мазихов алгъаракъда Крас-
ноярск крайда бардырыл-
гъан МВД-ны боксдан чем-
пионатында хорлагъанды. Бу 
кюнледе уа аны КъМР-де ич 
ишлени министри, полицияны 
генерал-лейтенанты Игорь 
Ромашкин саугъалагъанды, 
деп билдиргендиле министер-
ствону пресс-службасындан.

Ведомствону башчысы Разиу-
ан Мазиховну быллай бийик же-
тишимге жетгени бла алгъыш-
лап саугъа бергенди, спорт бла 
кюрешиуде умутларыны юсюн-
ден да ушакъ этгенди. «Сизни 
жетишимигиз кёплеге юлгю 
болуруна, коллегаларыбызны 
да тири жашау этерге кёллен-

диригине толу ышанама», - деп 
белгилегенди ол.

Генера л-лейтенант  айт -
ханнга кёре, министерствону 
ишинде спортха да иги эс бу-
рулады. Аны хайыры бла бите-

уроссей эмда халкъла аралы 
эришиуледе кёп полициячыла 
жетишимле болдуруп,  ре-
спубликаны атын игилик бла 
айтдыргъандыла.

ОМАРЛАНЫ Мурат.

Саугъалау

Ата журтдан узакъгъа ке-
тип, анда кесини атын иги 

бла айтдыргъан, айхай да, 
къыйынды – ата-ана, эгеч-къа-
рындаш, ахлу-жууукъ, тукъум 
дегенча ангыламладан кенгде 
адамны багъасын жаланда 
аны билими, усталыгъы чыгъ-
арадыла. Даражасы да анга 
кёре болады. Малкъарланы 
Сагидни жашы Мурат аллай 
уланларыбыздан бириди. 

Ол Лашкутада туугъанды, 
анда ёсгенди. Атасы Сагид, 
Манафны жашы, жаннетли 
болсун, дуниясын алышханлы 
сегиз жыл болады. Ол сабий-
ле сюйген устаз эди – биолог. 
Анасы Роза уа, Хаммаланы-
Баразбийланы Адилгерийни 
къызы,  медсестрады. Ала юч 
сабий ёсдюргендиле: Марат, 
Таймураз бла Сапина. Ала 
ючюсю да бийик билимли 
специалистледиле.  

Аны устазы Гемуланы Мас-
худну къызы Галинаны 

айтханына кёре, Мурат школда 
окъугъан заманында окъу-
на врач болуп, адамлагъа 
болушургъа умут эте эди.  
Ол муратына жетер ючюн, 
ахшы окъугъанды, кёп билир-
ге итиннгенди. 

Школну  бошагъанлай а 
Къабарты-Малкъар къырал 
университетни медицина фа-
культетине киргенди. Атагъа-
анагъа, жууукълагъа да ол 
бек уллу къууанч болгъаны 
сёзсюздю. Бютюнда аны ана-
сы Роза медсестра болгъанын 
эсге алсакъ. Ол заманында 
бийик билим алалмагъанына 
жарсыгъанын кёрюп, жашла-
ры аны жартылай къалгъан 
умутун толтургъандыла. 

Университетде окъугъан 
заманында да Мурат иги-

лени санында эди. Сайлап 
алгъан усталыгъы жашауда 
адамлагъа  жарарча, багъыу 
амалланы не тюрлюлерин да 
билирге итиннгенди. 

Ызы бла Мурат Республи-
калы клиника больницаны 
нейрохирургия бёлюмюнде 
интернатураны ётгенди. 2002 
жылны сентябринде уа билим-
ли жашны ол бёлюмге врач-
нейрохирург этип алгъандыла.

Бир жыл чакълы ишлеген-
ден сора Мурат ординатурада 
окъургъа Москвагъа кетгенди. 
Ол аны анда Къошакъ про-
фессионал билим бериуню 
россей медицина академия-
сында (ДПО РМАПО) ётгенди. 
Анда кюреше тургъанлай а, 
Москвада 20-чы шахар кли-

ника больницада нейрохирург 
болуп ишлеп башлагъанды. 

Бир кесекден Малкъарланы 
жашны А.С. Пучков атлы 

Болжалсыз медицина болуш-
лукъну  скорый станциясында 
нейрохирург бригадада иш-
лерге чакъыргъандыла. Анда 
ишлеген къаллай бир къыйын 
болгъанын а ким да ангыла-
рыкъды – уллу шахарда кёп 

тюрлю палахлагъа тюшген 
адамлагъа болушлукъ этиу 
уллу жууаплылыкъды,  кёп 
кюч, къарыу да излейди. 

Таулу  жашны уста лыкъ 
хунерин, саусузгъа бо-

лушууну неден да баш ишге 
санагъанын кёрген таматала 
аны аспирантурада окъургъа 
таукеллендиргендиле. Мурат 
алда сагъынылгъан Къошакъ 
профессионал билим бериу-
ню россей медицина акаде-
миясыны аспирантурасында 
билимин ёсдюргенди. Артда-
ракъ Терк болушлукъну Н.В. 
Склифосовский атлы илму-из-
лем институтунда «Интраопе-
рационный флуоресцентный 
и ультразвуковой контроль 
в хирургии внутримозговых 
опухолей» деген темагъа тын-
гылы кандидат ишин къоруу-
лагъанды. 

Малкъарланы Мурат онюч 
жылны ичинде, 2006 жылдан 
2019 жылгъа дери,  Москва-
да С.П. Боткин атлы шахар 
клиника больницада врач-
нейрохирург болуп ишлегенди. 
2009 жылда аны  Къошакъ 
профессионал билим бери-
уню россей медицина ака-
демиясында нейрохирургия 
кафедрагъа да алгъандыла. 
Бусагъатда ол - Инсан авиа-
цияны ара клиника больница-
сында ишлейди. 

Анга жазылгъан ыразылыкъ 
къагъытладан биринде: 

«Мен нейрохирург Мурат Са-
гидовичге усталыгъы, жюрек 
халаллыгъы, зат излеймей, 
ахшылыкъ этгени ючюн ыра-
зылыгъымы билдиреме. Сау-
лугъу осал болуп, докторлагъа 
болушлукъ излей келген адам 
къайгъылы болмай  амалы 
жокъду.

Менде ол тынгысызлыкъ тюз 
да докторгъа консультациягъа 
келгенимлей чачылып, жокъ 
болуп къалгъанды. Муратха 
тюшгеним, аллай докторну 
таныгъаным ючюн къадарыма 
бек ыразыма – анга хар ауругъ-
ан да багъалыды. 

Ол мени аркъа сюегиме 
операция этгенди,  жюрюр онг 
бергенди! Бери биринчи кел-
тирген кюнлеринден башлап, 
аякъларыма сюелип  чыгъып 
кетгинчи,  аны къайгъырыуун 
кёрюп тургъанма. Сау болсун!» 
– деп жазады Рамазан Тамаев.

Дагъыда аллай ыспас сёз-
ле кёпле айтадыла Мал-

къарланы Муратха, аны алтын 
къоллары, терен усталыгъы 
ючюн.  Бир къауум сыйлы 
грамотагъа  эм Россейни 
транспорт министерствосуну 
ыразылыкъ къагъытына да 
тийишли болгъанды ол. 

Аны юйдегиси – Балкарова 
Алла Зуберовна да врачды 
– гинеколог. Ала эки уланны 
атасы-анасыдыла. Жарсы-
угъа, жашланы таматасы Аль-
берт эки жыл мындан алгъа 
ажымлы ауушханды. Ибрагим 
а бешинчи классха жюрюйдю.

Малкъарланы юйюрлерин-
де дагъыда барды док-

тор – Сагидни кичи жашлары 
Таймураз. Ол Москвада меди-
цина институтда окъугъанды. 
Бусагъатда Къабарты-Мал-
къарда эпидемнадзорну фе-
дерал службасында ишлейди.  
Юйюрде кичи Сапинады. Ол 
юристди.

Быллай таулу юйюрле, ты-
шында атларын айтдыргъан 
жашларыбыз, къызларыбыз 
дагъыда бардыла, Аллахны 
ахшылыгъындан. Алагъа ай-
тылгъан махтау халкъыбызгъа 
айтылады да, аны бла къуу-
андырады, ёхтемлендиреди. 
Иги адам не узакъда болса 
да, игилиги туугъан жерине, 
халкъына, юйюрюне жетеди. 
Ёмюрлери жарыкъ да, узакъ 
да болсун! Сау айлансынла!

МУСУКАЛАНЫ Сакинат.

Профессионалла

Аны бийик борчу - адамлагъа 
тынчлыкъ, ышаныу, къууанч бериу

Финансла

Бу айны биринчисине Рос-
сельхозбанкны Къабарты-
Малкъарда бёлюмюнде депо-
зитлени ёлчеми 4,5 миллиард 
сомгъа жетгенди.  Ахчаны 
аслам кесеги (4,1 миллиард) 
адамланыкъыды. Быйыл ала 
беш мингден артыкъ счёт 
ачхандыла. Ол а, былтырны 
бу кезиуде кёрюмдюсю бла 
тенглешдиргенде, 1,3 кереге 
кёп болгъанды. Хайырланы-
учула бегирек да «Файдалы» 

эмда «Пенсионный плюс» 
вкладланы жаратадыла, деп 
билдиргендиле финанс учреж-
дениядан.

Бёлюмню башчысы Алим 
Сокуров айтханнга кёре, банк-
ны депозит программалары 
шёндюгю финанс рынокда 
бар излемлеге келишедиле 
- тюрлю-тюрлю процент став-
кала, ахчаны да керекли за-
манны къолда тутаргъа амал 
бередиле.

Быйыл Къабарты-Малкъар-
дан мингден артыкъ адам 
Россельхозбанкдан кредитле 
алгъандыла. Алагъа берилген 

ахчаны ёлчеми 341 миллион 
сом болады. Кредит програм-
маланы арасында бегирек да 
«Пенсионный» эмда «Хайыр-

ланыучулагъа залогсуз кре-
дит» дегенлеге сурам уллуду. 
Экинчисини юсю бла тогъуз 
жюзден артыкъ займ (258 
миллион сом) берилгенди, 
деп билдиргендиле банкны 
республика да бёлюмюню 
пресс-службасындан.

Абери сатып алыргъа берил-
ген кредитлени бирсиледен 
эсе кёп Нальчикде, Терекде 
эмда Чегемде алгъандыла. 
Банкны розница сатыу-алыу 
бёлюмюню башчысы Атак-
куланы Заур айтханнга кёре, 
а ла да а дамлагъа ахчаны 
процентге бериу жаны бла кёп 
программа барды. 

УЛБАШЛАНЫ Мурат 
хазырлагъанды.

Бу кюнледе Нальчикде Су-
ратлау  искусстволаны А. Л. 
Ткаченко атлы музейинде жыл 
сайын бу заманда бардыры-
лыучу «Кюз арты–2019» атлы 
тёрели кёрмюч барады. Ху-
дожникле къараучулагъа, ала 
багъа бичерча, живопись, гра-
фика, скульптура,  къол уста-
лыкъ  жанрлада жылны ичинде 
хазырлагъан жангы ишлерин 
туура этгендиле. Аланы саны 
жюзден атлапды. 

Кёрмюч музейни юч залын-
да да барады. Бизни белги-
ли усталарыбыздан сора да, 
мында жаш адамланы, башха 
жерледен келип, эрттегили 
ата журтларында жашау этип 
башлагъан художниклени су-
ратлары да бардыла. 

Бу чыгъармала бизни худож-
никлерибиз  жылны ичинде 
къалай ишлегенлерин, не су-
ратла этгенлерин кёргюзтеди-
ле.  «Кюз арты» кёрмюч тёрели 
болса да, андан не заманда 
да кёп жангы зат сакълайбыз. 
Ма бюгюн да мында сейирлик 
ишлени кёрюп, алагъа къууа-
ныргъа онг барды. 

Ала кёп затны юсюнден сагъ-
ыш этдиредиле. Хар бир сурат 
– энчи жашауну, болумну, 
адамны,  тарых такъыйкъаны 
юсюнден хапарлап,  жууукъ 
болады. Биринден айырылып, 
ол сагъат окъуна экинчисине 
ётерге  тынч тюйюлдю. 

Кёрмюч, тёреде болуучусуча,  
республикабызны Къырал-
лыгъыны кюнюне аталгъанды. 
Нальчикни эски суратлары 
бизни Бульварный орамгъа  
элтедиле. Ол энди Къабарты 
атны жюрютген орамды. Та-
бийгъатыбызны тамашалыгъы 
сууда, тауда, чапыракълары му-
дах тюшюп баргъан кюз арты 
терекде, къачны алтын, сары, 
къызы къатыш бояуларында, 
жыйылгъан тирликледе да 
кёрюнеди.

Художникле Акъкъызланы 
Сиара бла Имара, Исуф Эрке-
нов, Юрий Чеченов, Александр 
Янин, Владимир Марченко, 
Владимир Кочергин,  башха-
ла да – нальчикчи художникле 
– быйылгъы кёрмючге эс бу-
рурча суратла, скульптурала, 
ардженле, агъач, къумач  

ишле да келтиргендиле. 
Суратла тарыхны бир кесе-

гидиле. Алада сакъланнган 
аз заманчыкъ да ол кезиуню 
юсюнден бир ышан сакълай-
ды, хапар айтады. Мында да 
алайды. Бу «Кюз арты–2019» 
атлы кёрмючдеги суратла ата 

журтубузну, жерлешлерибизни,  
табийгъатыбызны ариулугъун 
кёргюзтедиле. Ала таныулу-
дула, асламысы бизни озгъан 
тарыхыбызгъа бла кюз арты 
мудахлыкъгъа аталадыла. 

КЕРТИЛАНЫ Сакинат.

КЁРМЮЧ

КЮЗ АРТЫНЫ АЛТЫН СУРАТЛАРЫ 

ПРОЕКТ

Профилактика

Прокуратура

КъМР-ни прокурору Нико-
лай Хабаров, геуюрге кюн 
республиканы инсанларын 
приёмгъа алып, аланы тиле-
клерине бла тарыгъыуларына 
тынгылагъанды, деп билдир-
гендиле бизге ведомствону 
пресс-службасындан.

Тюбешиуге сегиз адам кел-
генди, ол санда жамауат ор-
ганизацияланы келечилери 
да. Асламында сёз муници-
пал ырысхыны приватизация 
этиуню, жерлени юлешиуню, 
право низамны сакълаучу ор-
ганланы ишлерини юслерин-
ден баргъанды. Тарыгъыулада 
къырал власть органланы терс 
оноуларыны, уголовный ишлени 
тинтген кезиуде жууаплы орган-
ланы келечилери законланы 

бузгъанларыны юслеринден да 
айтылгъанды. 

Заявленияла барысы да эсеп-
ге алыннгандыла, алада бол-
гъан шартланы прокурорну 
орунбасарларына, жууаплы бё-

люмлени башчыларына тинтир-
ге буюрулгъанды. Ала къалай 
толтуруллукъларын прокурор 
кеси контролюна алгъанды. 

ТИКАЛАНЫ Фатима 
хазырлагъанды. 

Тилек къагъытлагъа тынгылы 
къараргъа буюрулгъанды

Хурметли жамауат! Бу кюнлени биринде 
«Экологистика» компанияны ишчилери Наль-
чикде Мусука улу атлы эм Чеченская орамланы 
мюйюшюнде орналгъан кир-кипчик жыйыучу 
орунланы танг эрттен барып тазалап кетгендиле. 
Алай ол кюн окъуна бир талай сагъатдан алайы 
терек бутакъладан бла къурулуш материалланы 
къалгъан-къулгъанларындан толгъанды. 

Аны ючюн эсгерирге сюебиз: быллай затла 

коммунал кир-кипчикге саналмайдыла! Башхача 
айтханда, бизни ишчилерибиз аланы ташып ке-
терирге борчлу тюйюлдюле. Бу низамсызлыкъ-
ны этгенлени уа барып ол тийрени тазаларгъа 
чакъырабыз! Келигиз, бир-бирге хурмет этерге, 
башхаланы къыйынына да багъа берирге юй-
ренейик.   

«Экологистика» компания.

Кёп сабийли юйюрлеге ипо-
теканы жабаргъа 450 минг сом 
бла себеплик этиу бла байлам-
лы жорукъ къабыл этилгенди. 
Аны юсюнден тийишли доку-
ментни жарашдыргъан РФ-ни 
Финансла министерствосуну 
интернет-сайтында жазылады, 
деп билдиргендиле КъМР-де 
МФЦ-дан.

Анда бу программагъа ким-
ле къатышыргъа боллугъуну 
юсюнден да айтылады. Сёз 
мында быйыл биринчи ян-
варьдан башлап 2022 жылны 
ахырына дери ючюнчю неда 
андан кёп сабийлери туугъан, 
кеслерини да ипотекалары 
болгъан гражданланы юсюн-
ден барады. Аны юсюнден 
быйыл 3 июльда къабыл этил-

ген 157 номерли «Сабийлери 
болгъан юйюрлеге ипоте-
ка кредитлерин жабаргъа 
къыралны атындан себеплик 
этиуню юсюнден» федерал 
законда (http://base.garant.
ru/72285782/) айтылады.

Анда быллай болушлукъ 
кёрюрча къаллай документле 
изленириги да белгиленеди.:

• кредит тёленип бошал-
лыгъыны юсюнден заявление;

• адамны эмда аны сабий-
лерини шагъатлыкъ документ-
лери;

• сабийлеге аналыкъгъа 
(аталыкъгъа) неда аланы ке-
сине алгъаннга шагъатлыкъ  
къагъытла;

• инсаннга ипотека берилге-
нине, ол юй неда аны ишлерге 

жер участка сатып алгъанына 
шагъатлыкъ  документле.

Дагъыда ипотека кредит 
сагъынылгъан программагъа 
келишгенин кёргюзтюрге ке-
рекди. Мында керекли до-
кументлени кеслерин неда 
нотариус къол салып тюзге 
саналгъан копияларын берир-
ге тийишлиди. 

Кредитни берген къурам а 
алагъа къарап, ызы бла «ДОМ.
РФ» акционер обществогъа 
жиберирге керекди. Андан а 
(450 минг сомгъа дери) ахча 
келликди. Аны бла ипотеканы 
толусунлай неда бир кесегин 
жабаргъа  онг боллукъду.

ОМАРЛАНЫ Мурат 
хазырлагъанды.

СЁЗБЕР

ГАЗЕТНИ 110-чу НОМЕРИНДЕ БАСМАЛАННГАН СЁЗБЕРНИ ЖУУАПЛАРЫ:

ЭНИНЕ: 8.Къарайым.  9. Къаракъаш. 12. Къая. 13. Айыпсыныу. 14. Бал. 15. Къазакъ. 17. Тынгы-
лау. 19. Тамал. 23. Отай. 24. Къыжна. 26. Асыу. 27. Ожакъ. 28. Алчы. 29. Къала. 30. Сыра. 32. 
Орам. 33. Къаршы. 34. Танк. 37. Алаша. 38. Сабанчы. 41. Хузум. 44. Чум. 45. Ауузланыу. 47. 
Тал. 50. Садакъчы. 51. Тутурукъ.

ЁРЕСИНЕ: 1.Къазауат. 2. Тар. 3. Къытай. 4. Чарс. 5. Базук. 6. Таш. 7. Магадан. 10. Шыкъы. 11. 
Ынна. 16. Алтыкъарыш. 18. Ыржы. 20. Ачыусунуу. 21. Айланма. 22. Барамта. 24. Къучакъ. 25. 
Аначы. 31. Арба. 35. Алтуракъ. 36. Жумарукъ. 39. Аууш. 40. Чана. 42. Жалчы. 43. Буруу. 46. 
Литр. 48. Чакъ. 49. Буу. 

Газетни келир номери 24 сентябрьде чыгъарыкъды.

ЭНИНЕ: 3.Сирнек болмагъанда от этерге аны 
юсюне кюл къуюп сакълагъандыла. 8. Фараон. 
9. Аман адамгъа алай да айтадыла. 10. Шаркъда 
аш къанга. 14. Къайда эсе да солтан болгъандан 
эсе, журтунгда бу болгъан игиди дейдиле. 17. 
Жау. 19. Келин жаулукъ. 21. Тукъум бёлюм. 22. 
Ишни бошау. 23. Къыргъызстанда, Узбекистанда 
жашагъан адам. 24. Аллай ушкок да атылады 
дейдиле эски жырда. 25. Францияда ууакъ ахча. 
28. Кючлю жаныуар. 30. Ётюрюкчюню иши. 31. 
Багъалы темир. 32. Таулу сюйген. 35. Дагъыстан-
да миллет. 38. Адамны ызын ызлап айланыу. 39. 
Ырхымлау. Басынчакълау. 40. Жиляу.

ЁРЕСИНЕ: 1. Аманатха алай этген аманды. 
2. Кюз артыны айы. 4. Омакълау. 5. Сыйлы 
китап. 6. Уллу гебен. 7. Ол дуниянга жарарча, 
иги иш этиу. 11. Аман адам. 12. Бир бирни 
жюрютюу. 13. Бахчаны ызлыкъ этиу. 15. Тау 
башында бузла. 16. Ишни туура этиу. 18. 
Мал бошланнган жер. 20. Кийикле туз излеп 
эннген чат. 26. Бек итинмеклик. 27. Бичен 
этгенде хайырланылгъан амал. 29. Бахсан 
ауузунда кёлню аты. 33. Душманла. 34. Жа-
шырын зат. 36. Къайгъылы, башы кетип тур-
гъан адам. 37. Чалыннган жерде чыкъгъан 
жангы кырдык. 

Бу кюнледе Черек муници-
пал районда терроризмге,  
дин экстремизмге, наркома-
ниягъа, коррупциягъа, къажа-
улукъ аскер-патриот сезимни, 
саулукълу жашау бардырыуну, 
миллетлени арасында кели-

шиулюкню  пропагандасы бла 
байламлы элледен жаш адам-
ла бла  тёрели  тюбешиуле 
бардырылгъандыла.     

Кёп болмай аллай жыйы-
лыу  Огъары Жемталада да 
ётгенди. Анга   жамауатха къа-

жау ишлени болдурмау эмда 
муниципал программаланы 
жашауда бардырыу жаны 
бла управленияны таматасы 
Чеченланы Тахир, прокурорну 
болушлукъчусу Тогъузаланы 
Фатима, ОМВД-ны таматасы-
ны орунбасары Къазакъланы 
Алий эм Къашхатауну имамы 
Хибийланы Хаким къатыш-
хандыла. 

Тюбешиуде бюгюнлюкде  
терроризм эм экстремизм бла 
байламлы жамауатны жарсыт-

хан соруула сюзюлгендиле. Ол 
санда бу аманлыкъла ючюн 
жууапха тартылгъанладан 
закон бла къаты суралгъаны, 
жаш адамла аллай къужур 
ишледен  кеслерин сакълар-
гъа тийишлиси  да айтылгъан-
ды. Аны бла бирге миллетлени 
арасында шуёхлукъ кючлене 
барырча мадар этерге  тий-
ишлиси да сагъынылгъанды. 
Жууукъ заманда быллай тю-
бешиуле  бирси муниципали-
тетледе  да ётерикдиле. 

Бу кюнледе  Къабарты-Мал-
къарда  В.М.Коков атлы  къы-
рал аграр университетде «В 
объективе - Росгвардия» деген 
уллу сурат  кёрмюч ётгенди. 
Ол «Слава, Россия, Победа!» 
деген  жаш тёлю аскер-патриот 
проектге  тийишлиликде  бар-
дырылгъанды. Аны Президент 
грантланы фондуну саугъасына 
тийишли болгъан республикада 
«Патриот» регион жамауат ор-
ганизация къурагъанды.  

Проектни толтурургъа Ис-
кусстволаны Шимал-Кавказ 
къырал институту, В.М. Ко-
ков атлы аграр университет, 
Х.М.Бербеков атлы къырал 
университет, «Кабардино-Бал-
карская правда» газетни ре-

дакциясы эмда «Авторадио-
Нальчик» себеплик этгендиле.  
Экспозициягъа къараргъа ре-
спубликаны школларыны окъуу-
чулары, сагъынылгъан вузланы 
студентлери келгендиле. 

-Бизни бийик окъуу юйюбюз-
де  бюгюн керти да аламат 
затланы кёрюрге онг барды. 
Ол КъМР-де Росгвардияны 
харкюнлюк жашаууну, ишини 
юсюнден хапарлайды. Быллай 
жумушну мында бардыргъа-
ныбыз да бошдан тюйюлдю. 
Ким биледи, вузда билим алып 
чыкъгъандан сора жаш адамла 
аскер къуллукъда кеслерин 
сынарла,- дегенди КъМКъАУ-ну 
президенти, эл мюлк илмуланы 
доктору Мухамед  Шахмурзов.    

Уллу Ата журт урушну, уру-
нууну, право сакълаучу орган-
ланы ветеранларыны шахар 
советини председатели Аб-
дуллаланы Мустафа да кёр-
мючню къурагъанлагъа  энчи 
ыразылыгъын билдиргенди. 
«Патриот»  регион жамауат ор-
ганизацияны башчысы, СКГИИ-
ни проректору Эфендиланы 
Фуад да Росгвардияны ишини 
магъаналылыгъыны юсюнден 
айтыргъа излегенди эмда был-
лай жумуш аланы окъуу юйде 
ачылгъанына къууаннганын 
букъдурмагъанды. 

КъМР-ни Жарыкъландырыу, 
илму эм жаш тёлюню ишле-
ри жаны бла министерствону 
оноучулары бла келишимге 
кёре, проектни бу кесеги келир 
жылны августха дери  респу-
бликаны башха бийик окъуу 

юйлеринде, мектеплеринде да  
къураллыгъын, экинчи  сурат 
кёрмюч а фронтдан письмо-
ладан жарашдырыллыгъын 
эмда ол Уллу Ата журт урушда 
Хорламны 75-жыллыгъына жо-
раланырыгъын да билдиргенди 
Фуад Салихович. 

Патриот жырны концертине 
уа школчула, студентле, пре-
подавательле, росгвардиячыла 
да къатышхандыла. Аланы 
араларында Къараланы Ма-
риям, Элдар Дымов, Амирхан 
Амшоков, Бёзюланы Лейля, 
Евгений Енин, Хаджиланы 
Елена, Тебердиланы Зухура, 
Байдаланы Зурият, Артур 
Мартиросян, Константин Вар-
пикович да болгъандыла.

ХОЛАЛАНЫ Марзият.
Суратланы автор алгъанды.

Аскер-патриот сезимлени тири сингдире

Къырал ипотеканы жабаргъа болушлукъ

Сюд прйставланы федерал службасыны 
Нальчикде бёлюмю «ФССП-да инсанланы при-
ёмгъа алыуну кюню» къураллыгъыны юсюнден 
билдиреди. Ол быйыл 24 сенгябрьде 14 сагьат-
дан 20 сагъатха дери бардырыллыкъды.

Бу кезиуде бёлюмню башчысы, аны орун-
басарлары, сюд приставла да инсанланы 

тарыгъыуларына тынгыларыкъдыла. Терслеу 
бегимле чыгъарылып, борчлары болгъанла уа 
ахчаны алайда окъуна тёлерге боллукъдула.

Сюд приставланы Нальчикде бёлюмю Къа-
барты орамда, 202 «б» мекямда орналыпды. 
Соруулары болгъанла бу телефон номерлеге 
сёлешигиз: 97-60-81.97-62-36.

ЖОРУКЪ

БилдириуБилддлдидириуууиу

Келгенлени тарыгъыуларына тынгыларыкъдыла

Каскулова Аулият Фуа-
довнагъа, республиканы 
Жамауат палатасыны келе-
чисини, саулукъ сакълауну 
айнытыугъа салгъан уллу 
къыйыны эм кёп жылланы 
бет жарыкълы, жетишимли 
уруннганы ючюн «Россей 
Федерацияны сыйлы вра-
чы»  сыйлы ат берилгени 
бла алгъышлайбыз.

КъМР-ни 
Жамауат палатасы

Таза жюрекденТаТааазааза жюжюжюререекдекденкдекдедеенен

Мындан ары да 
бет жарыкълы бол!


